
Anotatsiya: Mazkur maqola oʻzbek xalqining yuksak qadriyatlaridan biri 

millatlararo totuvlik va diniy bagʻrikenglik toʻgʻrisida yozilgan. Shuningdek, 

Oʻzbekostonda turli millat va turli din vakillarining tinch-totuv yashashlari uchun olib 

borilayotgan islohotlar bilan bogʻliq maʼlumotlar oʻrin olgan 

Kalit so‘zlar: Millatlararo totuvlik, bagʻrikenglik, tinchlik, urf-odat, tenglik, din 

 

Kirish. Yer yuzida mamlakatlar koʻp lekin bu olamda jannatmakon ona yurtimiz 

Oʻzbekistonimiz yakka-yu yagonaligini uning betakror tabiat, boy tarixi, mehnatkash 

insonlari bilan bir qatorda shu zaminda turli millat va elat vakillarining yagona oila 

farzandlaridek yashayotganligidan ham koʻrishimiz mumkindir. Xususan, Oʻzbekiston 

respublikasi konstitutsiyasining 18- moddasida barcha fuqarolar bir xil huquq va 

erkinliklarga ega boʻlib, jinsi, irqi, millati, dini, ijtimoiy kelib chiqishi, eʼtiqodi, shaxsi va 

ijtimoiy mavqeidan qatʼiy nazar qonun oldida tengdir degan qoida bunday ahillik, 

doʻstlik, hamkorlikning zamonavi, siyosiy-huquqiy ifodasidir.Ma'lumki Oʻrta Osiyo, 

xususan, Oʻzbekiston hududi qadim asrlardan turli madaniyat,til, urf-odatlar, turmush 

tarziga ega boʻlgan, xilma-xil dinlarga eʼtiqod qiluvchi, bir-biriga oʻxshash boʻlmagan 

bir necha xalqlar yashagan oʻlkadir.  

Oʻzbekistonning geografik nuqtai nazardan muhim savdo yoʻllari chorrahasida 

joylashgani koʻplab davlatlar bilan iqtisodiy aloqalar qilganligii, turli xalqlarning diniy 

va maʼnaviy hayotiga, madaniyati rivojiga salmoqli taʼsir koʻrsatgan. Bu esa oʻziga xos 

millatlararo hamjihatlik va diniy bagʻrikenglikni shakllantirishdagi asosiy omillardan 

biri, boʻlib xizmat qildi. Prezidentimiz Shavkat Mirziyoyev oʻzlarining "Buyuk 

kelajagimizni mard va oliy janob xalqimiz bilan birga quramiz"kitobida "Ming yillar 

mobaynida Markaziy Osiyo gʻoyat xilma-xil dinlar madaniyatlar va turmush tarzlari 

tutashgan va tinch-totuv yashagan markaz boʻlib keldi"deb yozganlari bejiz emas. 

Haqiqatan ham Oʻzbekiston zaminida qadim zamonlardan islom dini bilan boshqa dinlar 

yonma yon yashab, rivojlanib va bu jamiyatning maʼnaviy yuksalishiga muayyan hissa 

qoʻshdi. Bugungi kunda mamlakatimizda statistik maʼlumotlarga koʻra, 130 millat, elat, 

xalq va etnik guruhlarning vakillari yashaydi. Ularning har biri oʻz milliy madaniy urf 

odatlari, anʼanalari, huquqiy tenglikka ega. Ular umumiy uyimiz-Oʻzbekistonimiz 

ravnaqi yoʻlida birlashib barcha soha va tarmoqlarda fidokorona mehnat qilmoqda. 

Rivojgangan bozor iqtisodiyoti va kuchli fuqarolik jamiyatiga asoslangan huquqiy 

demokratik davlat qurishga munosib hissa qoʻshmoqdalar.  

Barchamizga maʼlumki, hozirgi vaqtda dunyoning turli mintaqalarida millatlararo 

va dinlararo keskinlik kuchayib bormoqda. Millatchilik diniy murosasizlik bosh 

koʻtarmoqda. Bu illatlar davlatni еmirib, jamiyatni parchalab, radikal guruh va oqimlar 

uchun mafkura bazasiga aylanmoqda. Ana shunday murakkab vaziyatda mamlakatimizda 

turli millat va dinga mansub insonlar oʻrtasida doʻstlik va hamjihatlikni mustahkamlash 

maqsadida prezidentimiz 2019-yil 15-noyabrdagi PF-5876-sonli farmoniga binoan 

"Millatlararo munosabatlar sohasida Oʻzbekiston respublikasi davlat siyosati" 

konsepsiyasi ishlab chiqildi. Ushbu konsepsiyaning asosiy maqsadi respublikaning 

barcha millat va elatlari sayharakatlarini oliyjanob gʻoya - mamlakat suverenitetini 

mustahkamlash va barqaror rivojlanish, davlatning huquqiy yaxlitligini mustahkamlash 

maqsadlariga erishish gʻoyasi atrofida birlashtirish kuchli va adolatli fuqarolik jamiyatini 

va demokratik huquqiy davlatni shakllantirishda ularning ishtirokini taʼminlashdan 

iboratdir. Shuningdek konsepsiya inson va fuqarolarning huquqlari, erkinliklari va 

qonuniy manfaatlarini taʼminlashga, millat va elatlarning etnik madaniy oʻziga xosligini 

saqlashga,jamiyatda millatlararo bagʻrikenglik, totuvlik va tinchlikni saqlashga 

yoʻnaltirilgan. Binobarin soʻngi besh yil ichida vatanimizda yashayotgan turli millatlar 

oʻrtasida oʻzaro hurmat,tenghuquqiylik hamda hamjihatlikni mustahkamlash, uning 

qonuniy asoslarini yaratishga alohida eʼtibor qaratildi. Xususan mamlakatimizdagi davlat 

taʼlim muassasalarida oʻqitish еtti tilda olib boriladi.  

Oʻzbekiston Milliy teleradiokompaniyasi oʻz koʻrsatuvlarini oʻn ikki tilda namoyish 

etmoqda, oʻndan ortiq tilda gazeta va jurnallar nashr etilmoqda.Millatlararo munosabatlar 

va xorijiy mamlakatlar bilan doʻstlik aloqalari qoʻmitasi qoshida 138 ta milliy 

markaz,bundan tashqari 16 ta konsepsiyaga tegishli 2300 ga yaqin doimiy tashkilotlar 

faoliyat yuritadi. Shu bilan birga diniy marifiy soha faoliyatini takomillashtirish boʻyicha 

ham bir qancha qarorlar qabul qilindi. Xususan Vazirlar Mahkamasi huzurida millatlararo 

munosabatlar va xorijiy mamlakatlar bilan doʻstlik aloqalari qoʻmitasi tashkil etildi. Din 

ishlari boʻyicha qoʻmita faoliyati takomillashtirildi. Mana shunday olib borilgan oqilona, 

milliy siyosat tufayli mamlakatimizda yashayotgan barcha millat vakillari orasida etnik 

madaniy asoslarda jipslashish jarayonlari sodir boʻldi.  

Xulosa oʻrnida taʼkidlash joizki, tinchliksiz taraqqiyot va demokratiya boʻlmagani 

kabi bagʻrikengliksiz tinchlik ham boʻlmaydi. Yoshlarga tinchlik va bagʻrikenglikning 

ulugʻ neʼmat ekanligi, uni qadriga еtish jamiyat tinchligi va xavfsizligiga tahdid soluvchi 

omillar toʻgʻrisida zarur maʼlumotlarni berish, ularda Oʻzbekistonning madaniy rang-

barangligi, yurtimizdagi millat va elatlarning urf-odatlari va anʼanalarini hurmat qilish 

shuningdek ana shu madaniy turfaxillikni asrab avaylash kabi ijobiy fazilatlarni 

shakllantirish muhim ahamiyatga egadir. Oʻzbekiston ulkan imkoniyatlar mamlakati, 

hammamizning umumiy uyimiz. Shunday ekan biz bu jannatmakon ona yurtimiz 

boyliklarini saqlash va koʻpaytirish bilan birga eng muhim oʻzaro totuvligimzni, 

tinchligimizni asrab avaylamogʻimiz biz yoshlarning eng asosiy maqsad va vazifamizdir.  

